
Icyegeranyo cy'amakuru y'imikino
yaranze icyumweru

P.1  Basketball : Nigeria yegukanye igikombe cy'Afurika, u Rwanda rusoreza ku mwanya wa 4 
 



Komite Olempike y’u Rwanda yashyizeho iki cyegeranyo
mu rwego rwo kurushaho kumenyekanisha ibikorwa byayo
n’iby’abanyamuryango bayo (Amashyirahamwe y’Imikino
mu Rwanda) hagamijwe gukomeza guteza imbere siporo
no kuyikundisha Abanyarwanda muri rusange
by’umwihariko abakiri bato. 

Iki cyegeranyo gikubiyemo amakuru n’ibikorwa bya siporo
byaranze icyumweru, kikazajya gisohoka rimwe mu
cyumweru.

Ntigisimbura kandi izindi nzira Komite Olempike y’u
Rwanda isanzwe ikoresha mu kugeza amakuru ku
banyamuryango bayo n'abanyarwanda muri rusange.

Ijambo ry'ibanze 

Taliki 05 Kanama 2023 muri BK Arena  ni bwo hasojwe
imikino y'Afurika mu mukino wa Basketball mu bagore yari
ibaye ku nshuro ya 28 "FIBA Women Afrobasket 2023” aho
ikipe ya Nigeria yegukanye igikombe ku nshuro ya 4
yikurikiranya.

Iri rushanwa ryari ribereye mu Rwanda ku nshuro ya mbere
ryatangiye taliki 28 Kanama 2023 aho  ryari ryitabiriwe
n’amakipe 12 akaba yari mu matsinda 4. Itsinda A ryari
rigizwe n’ u Rwanda, Angola na Cote d’Ivoire. Itsinda B ririmo
Cameroun, Guinea na Mozambique. Itsinda C ririmo Mali,
Senegal na Uganda naho itsinda D ririmo Nigeria, Misiri na
RDC.

Nyuma y’imikino y’amajonjora, ikipe ya Nigeria yageze ku
mukino wa nyuma aho yahuye na Senegal birangira Nigeria
itsinze ku manota 84 kuri 74 yegukana igikombe ku nshuro
ya kane yikurikranya nyuma ya 2017,2019 na 2021. Gusa iyi
kipe ni inshuro ya 6 yegukanye iki gikombe (2003, 2005,
2017, 2019, 2021 na 2023).

Ikipe y’u Rwanda yakoze amateka kuko yasoreje ku mwanya
wa 4 ku nshuro ya mbere kuko inshuro ebyiri ziheruka
(2009 na 2011) yasoreje ku mwanya wa 9. Iyi kipe y’u
Rwanda yitwaye neza  itsinda Cote d’Ivoire amanota 64 kuri
35 nyuma itsidwa na Angola amanota 74 kuri 68 gusa
ikomeza muri ¼.

Muri ¼, ikipe y’u Rwanda yasezereye Uganda iyitsinze
amanota 66 kuri 61. Muri ½ cy’irangiza, ikipe y’u Rwanda
yatsinzwe na Nigeria amanota 79 kuri 48 naho mu
guhatanira umwanya wa 3 itsindwa na Mali amanota 81 kuri
51.

Uko amakipe yakurikiranye

Ikipe ya Nigeria ni yo yegukanye umwanya wa mbere
ikurikirwa na Senegal (2), Mali (3), u Rwanda (4),
Mozambique (5), Cameroun (6), Uganda (7), Guinea (8),
Angola (9), Misiri (10), Cote d'Ivoire (11) na RDC (12).

Ikipe ya Nigeria na Senegal zabonye itike yo kuzitabira
imikino y'Afurika yo gushaka itike y'imikino Olempike
izabera i Paris muri 2024.

Imikino y'Afurika itaha izaba muri 2025 aho amakipe 4 ya
mbere (Nigeria, Senegal, Mali n'u Rwanda) azaba afite itike
akaba atazakina imikino yo gushaka itike muri za Zone.

Football : Rayon Sports yerekanye abakinnyi
n’umwambaro izakoresha muri 2023-2024 

2

Taliki 05 Kanama 2023 kuri Kigali Pele Stadium i Nyamirambo
habereye umuhango wo kwerekana abakinnyi ndetse
n’umwambaro ikipe ya Rayon Sports izakoresha mu mwaka
w’imikino wa 2023-2024.

Uyu muhango wari witabiriwe n’abafana  benshi wasojwe n’umukino
wagicuti wahuje iyi kipe ya Rayon Sports na Police FC yo muri
Kenya biza kurangira iyi kipe ya Police FC itsinze igitego 1-0.

Basketball: FIBA Africa yashyikirije
FERWABA inkunga y’ibikoresho

Taliki 05 Kanama 2023 ubwo hasozwaga imikino
y’Afurika mu mukino wa Basketball mu bagore "FIBA
Women Afrobasket 2023”, Perezida w’ishyirahamwe
ry’umukino wa Basketball muri Afurika “FIBA Africa”,
Anibal Manave yashyikirije Perezida w’ishyirahwe ry’uyu
mukino mu Rwanda “FERWABA”, Mugwiza Desire
ibikoresho birimo imipira yo gukina 200 ndetse n’ibyo
bifashisha bandika amanota “Scoreboards” bigera ku 8.

Ibi bikoresho, FIBA Africa ikaba yari yabyemereye u
Rwanda ubwo hafungurwaga ku mugaragaro ikibuga cya
Basketball giherereye Kimironko cyubatswe ku
bufatanye bwa FERWABA, Imbuto Foundation,
MINISPORTS, BAL na NBA Africa.

Iki kibuga cyafunguwe na Perezida w’u Rwanda, Paul
Kagame, taliki 27 Gicurasi 2023.

Taliki 05 Kanama 2023 mu Karere ka Rubavu mu Ntara
y’Iburengerazuba habereye irushanwa ryo ku rwego
mpuzamahanga mu mukino wa Triathlon “IRONMAN 70.3 Rwanda
2023”.

Iri rushanwa ryari ribaye ku nshuro ya kabiri ryitabiriwe
n’abakinnyi 234 bari baturutse mu bihugu bitandukanye ku Isi
aho basiganwe intera ya kilometero 113 mu Koga “Swimming” (1,9
km), Kunyonga igare “Cycling” (90 km) no Kwiruka n’amaguru
“Running” (21.1 km).

Ishimwe Héritier ni we wegukanye iri rushanwa mu cyiciro
cy’abagabo aho yakoresheje amasaha 4, iminota 46
n’amasegonda 56.

Mu bagore, Berber Kramer ukomoka mu Buholandi wegukanye iri
rushanwa umwaka ushize wa 2022 yongeye kuryegukana aho
yakoresheje amasaha 4, iminota 55 n’amasegonda 21.

Mu basiganwe nk’itsinda, ikipe ya Bigirimana yari irimo Mugisha
Moise usanzwe amenyerewe mu gusiganwa ku magare   ni yo
yitwaye neza aho yakoresheje amasaha 4, iminota 15
n’amsegonda 32.

Nyuma y’iri rushanwa, abakinnyi b’u Rwanda 4, Ishimwe Hertier,
Irankunda Eric, Tuyisenge Samuel na Uwineza Hanani  babonye
itike yo kuzitabira igikombe cy’Isi “IRONMAN 70.3 World
Championship 2023”, imikino izabera Taupo muri New Zealand,
taliki 14 na 15 Ukuboza 2023.

Irushanwa ry’umwaka utaha “IRONMAN 70.3 Rwanda 2023” rizaba
taliki 04 Kanama 2024.

IRONMAN 70.3 Rwanda 2023 : Abakinnyi b’ u Rwanda bitwaye neza

Taliki 04 kugeza 06 Kanama 2023 i Kampala muri Uganda muri
Sitade Lugogo habereye irushanwa ngarukamwaka mu mukino
wa Volleyball ritegurwa n’ikipe ya Kampala Amateur Volleyball
Club “KAVC” mu rwego rwo kwibuka abayishinze “NSSF KAVC
International Volleyball Championship 2023”.

Iri rushanwa ryari ribaye ku nshuro ya 25 ryitabiriwe n’amakipe
akomeye muri aka Karere k’Afurika y’Iburasirazuba aho yari
yaturutse mu bihugu birimo Uganda, Burundi, Kenya, Rwanda,
South Sudan na Tanzania.

Mu bagabo, ikipe ya Police VC yo mu Rwanda ni yo yegukanye
igikombe itsinze ku mukino wa nyuma Rukinzo VC amaseti 3-0
(25-19,25-19 na 25-13). Ikipe ya Cobra VC yo muri South Sudan
yegukanye umwanya wa gatatu itsinze KIU yo muri Tanzania
amaseti 3-0 (25-19,25-18 na 25-22).

Mu bagore, ikipe ya APR VC yo mu Rwanda yisubije iki gikombe
itsinze ku mukino wa nyuma ikipe ya Ndejje University yo muri
Uganda amaseti 3-0 (25-16, 25-18 na 25-20).

Ikipe ya KCB Nkumba yegukanye umwanya wa gatatu itsinze
Seroma Girls amaseti 3-2 (25-22,17-25, 25-17, 25-23 na 15-10).

Irushanwa ubwo ryaherukaga kuba muri 2022 nabwo amakipe y’u
Rwanda yitwaye neza kuko APR VC mu bagabo n’abagore ni yo
yegukanye igikombe.

Volleyball : Police VC na APR VC zegukanye irushanwa ryateguwe na KAVC

Taliki 06 Kanama 2023 kuri Sitade Mpuzamahanga y’umukino wa
Cricket i Gahanga hasorejwe irushanwa “RCA T10 Women's
League 2023” aho ikipe ya Gahanga Queens CC yegukanye
igikombe.

Iri rushanwa ryatangiye taliki 15 Nyakanga 2023   aho ryari
ryitabiriwe n’amakipe 5 asanzwe abarizwa mu cyiciro cya mbere
ari yo Charity CC, Whrite Cloud CC, Sorwate Women CC,
Gahanga Queens CC na Indatwa Hampshire CC.

Ikipe ya Gahanga Queens CC ni yo yegukanye igikombe itsinze ku
mukino wa nyuma ikipe ya Indatwa Hampshire CC. Iyi kipe
yahawe igikombe n’ibihumbi 500 by’amafaranga y’u Rwanda
naho Indatwa Hampshire CC ihabwa ibihumbi 250.

Cricket : Gahanga Queens CC yegukanye
irushanwa “RCA T10 Women's League 2023”

Basketball : Amakipe yitabiriye imikino y’Afurika
yasuye urwibutso rwa Jenoside rwa Kigali 

Kuva taliki 28 Nyakanga kugeza 05 Kanama 2023 mu
Rwanda habereye imikino y’Afurika mu mukino wa
Basketball mu  bagore  yari ibaye ku nshuro ya 28 "FIBA
Women Afrobasket 2023”.

Taliki 07 Kamena 2023, amwe mu makipe yitabiriye iyi
mikino  mbere  yo kuva mu Rwanda yasuye urwibutso rwa
Jenoside yakorewe Abatutsi mu 1994 rwa Kigali
ruherereye ku Gisozi kugira ngo abayagize  bamenye
amateka n’ibihe bikomeye  u Rwanda rwanyuzemo. 

Aya makipe ni Uganda, Guinea, Sengal na Cote d’Ivoire.

Taliki 05 Kanama 2023 mu Karere ka Rubavu habereye ku nshuro
ya mbere irushanwa ryo Kwibohora 2023 “Karate Liberation Cup
2023”.

Iri rushanwa ryateguwe n’ishyirahamwe ry’umukino wa Karate mu
Rwanda “FERWAKA” bahitamo ko ribera mu Karere ka Rubavu mu
rwego rwo gushimira ikipe  ya Zen Karate do Rubavu imaze iminsi
yitwara neza.

Mu bitwaye neza mu kwiyereka “Kata”, mu bagore hari Uwase
Razia, Palemonique, Yezakuzwe Lucie na Umulisa Yvette naho mu
kurwana “Kumite” abitwaye neza ni Uwase Razia, Umulisa Yvette,
Yezakuzwe Lucie na Abayisenga Palemonique.

Mu kurwana “Kumite” mu bagabo  batarengeje ibiro 67, Ntwali
Fiston yegukanye umwanya wa mbere akurikirwa na Munyaneza
Flavier,  Safari Jean Pierre na Rutikanga Mupenzi.

Mu batarengeje ibiro 75, Niyitanga Halifa yegukanye umwanya wa
mbere  akurikirwa na Udahemuka Bertin, Nshuti Elie na Kashabuka
Ferdinand.

Mu cyiciro cy’abatarengeje ibiro 75, Twizere Theophile yegukanye
umwanya wa mbere akurikirwa na Nambajimana Ange, Ntungane
Emery  na Birori Pacifique.

Mu cyiciro cy’amakipe mu kwiyereka “Kata”, ikipe ya Zen Karate
do Rubavu yegukanye umwanya wa mbere ikurikirwa na The
Champion Academy, ku mwanya wa gatatu haza UR-Huye
Campus A naho ku mwanya wa kane haza  UR-Huye Campus B.

Mu kurwana “Kumite”, ikipe ya The Champion Academy
yegukanye umwanya wa mbere ikurikirwa na  APR, UR-Huye
Campus A na Dragon Rubavu VJN de Gisenyi.

Karate : Habaye irushanwa ryo
Kwibohora 2023

Football : Mukura yizihije isabukuru
y’imyaka 60

Taliki 05 Kanama 2023 kuri Sitade Mpuzamahanga ya
Huye habereye umuhango wo kwizihiza isabukuru
y’imyaka 60, ikipe ya Mukura imaze ibayeho kuko
yashinzwe mu 1963.

Muri uyu muhango kandi, iyi kipe yerekanye abakinnyi
izifashisha mu mwaka w’imikino ya 2023-2024 nyuma
ikina umukino wa gicuti n’ikipe ya APR FC aho warangiye
amakipe yombi anganyije 0-0.

